
Shivena Ribhum Prati Shivarchanopadeshah

శివేన ఋభుం ప్రతి  శివార్చనోపదేశః

వేదాన్తపాఠపఠనేన హఠాదియోగైః  శ్రీనీలకణ్ఠపదభక్తివికుణ్ఠభావాః    ।
యే కర్మఠా యతివరా హరిసౌరిగేహే సాలావృకైర్వరకఠోరకుఠారఘాతైః   ॥ ౧॥
భిన్నోత్తమాఙ్గహృదయాశ్చ  భుసుణ్డిభిస్తే   భిక్షాశనా జరఠరాసభవద్భ్రమన్తి ॥౨॥
విద్యుచ్చఞ్చలజీవితేఽపి న మనాగుత్పద్యతే శామ్భవీ
భక్తిర్భీమపదామ్బుజోత్తమపదే భస్మత్రిపుణ్డ్రేఽపి   చ ।
రుద్రాక్షామలరుద్రసూక్తిజపనే   నిష్ఠా కనిష్ఠాత్మనాం
విష్ఠావిష్టకునిష్ఠకష్టకుధియాం     దుష్టాత్మనాం  సర్వదా ॥ ౩॥
భ్రష్టానాం   దురదృష్టతో  జనిజరానాశేన నష్టాత్మనాం
జ్యేష్ఠశ్రీశిపివిష్టచారుచరణామ్భోజార్చనానాదరః    ।
తేనానిష్టపరమ్పరాసముదయైరష్టాకృతేర్న    స్మృతిః
విష్ఠాపూరితదుర్ముఖేషు  నరకే భ్రష్టే  చిరం సంస్థితిః  ॥ ౪॥
అజ్ఞాయత్తేష్వభిజ్ఞాః   సురవరనికరం స్తోత్రశాస్త్రాదితుష్టం  
సత్రాశం  మన్త్రమాత్రైర్విధివిహితధియా   సామభాగైర్యజన్తి  ।
శ్రాద్ధే  శ్రద్ధాభరణహరణభ్రాన్తరూపాన్పితౄంస్తే   
తత్తచ్ఛ్రద్ధాసముదితమనః   స్వాన్తరా శమ్భుమీశమ్ ॥
నాభ్యర్చన్తి ప్రణతశరణం  మోక్షదం మాం మహేశమ్ ॥ ౫॥
ఆర్యాః శర్వసమర్చనేన సతతం దూర్వాదలైః  కోమలైః
బిల్వాఖర్వదలైశ్చ  శఙ్కరమహాభాగం హృదన్తః సదా ।
పర్వస్వప్యవిశేషితేన మనసా గర్వం విహాయాదరాత్
దుర్గాణ్యాశు  తరన్తి శఙ్కరకృపాపీయూషధారారసైః  ॥౬॥
శ్రీచన్ద్రచూడచరణామ్బుజ   పూజనేన కాలం నయన్తి పశుపాశవిముక్తిహేతోః ।
భావాః పరం భసితభాలలసత్త్రిపుణ్డ్రరుద్రాక్షకఙ్కణలసత్కరదణ్డయుగ్మాః     ॥ ౭॥
పఞ్చాక్షరప్రణవసూక్తధియా  వదన్తి నామాని శామ్భవమనోహరదాని శమ్భో ।
ముక్తిప్రదాని  సతతం శివభక్తవర్యాః యే బిల్వమూలశివలిఙ్గసమర్చనేన  ॥౮॥

శివేన ఋభుం ప్రతి  శివార్చనోపదేశః

కాలం నయేద్విమలకోమలబిల్వపత్రైః  నో తస్య కాలజభయం భవతాపపాపమ్ ।
సన్తాపభూపజనితం భజతాం మహేశమ్ ॥౯॥
శశ్వద్విశ్వేశపాదౌ యమశమనియమైర్భూతిరుద్రాక్షగాత్రో 
విశ్వత్రస్తో  భుజఙ్గాఙ్గదవరగిరిజానాయకే   లబ్ధభక్తిః   ।
ముగ్ధోఽప్యధ్యాత్మవిద్ యో భవతి భవహరస్యార్చయా ప్రాప్తకామః  ॥ ౧౦॥
శబ్దైరబ్దశతేఽపి   నైవ  స లభేత్ జ్ఞానం  న తర్కభ్రమైః 
మీమాంసా ద్వయతః (హృయతో) తథాద్వయపదం కిం సాఙ్ఖ్యసఙ్ఖ్యా   వద ।
యోగాయాసపరమ్పరాదివిహితైర్వేదాన్తకాన్తారకే
శ్రామ్యన్భక్తివివర్జితేన    మనసా శమ్భోః పదే ముక్తయే ॥ ౧౧॥
కిం గఙ్గయా  వా మకరే ప్రయాగస్నానేన  వాయోగమఖక్రియాద్యైః   ।
యత్రార్చితం  లిఙ్గవరం  శివస్య తత్రైవ  సర్వార్థపరమ్పరా  స్యాత్ ॥ ౧౨॥
శ్రీశైలో   హిమభూధరోఽరుణగిరిర్వృద్ధాద్రిగోపర్వతౌ 
శ్రీమద్ధేమసభావిహార   భగవన్నృత్తం త్రినేత్రో  గిరిః ।
కైలాసోత్తరదక్షిణౌ  చ భగవాన్యత్రార్చనే  శఙ్కరో లిఙ్గే
సన్నిహితో వసత్యనుదినం శాఙ్గస్య  హృత్పఙ్కజే ॥ ౧౩॥
తత్రావిముక్తం  శశిచూడవాసమోఙ్కారకాలఞ్జర  రుద్రకోటిమ్  ।
గఙ్గాబుధేః  సఙ్గమమమ్బికాపతిప్రియం   తు గోకర్ణకసహ్యజాతటమ్  ॥ ౧౪॥
యత్రాభ్యర్ణగతం   మహేశకరుణాపూర్ణం  తు తూర్ణం  హృదా
లిఙ్గం  పూజితమప్యపాస్తదురితం తీర్థాని  గఙ్గాదయః  ।
పుణ్యాశ్చాశ్రమసఙ్ఘకా   గిరివరక్షేత్రాణి  శమ్భోః పదం
భక్తియుక్తభజనేన మహేశే శక్తివజ్జగదిదం  పరిభాతి ॥ ౧౫॥
కర్మన్దివృన్దా  అపి వేదమౌలిసిద్ధాన్తవాక్యకలనేఽపి   భవన్తి మన్దాః  ।
కామాదిబద్ధహృదయాః  సితభస్మపుణ్డ్రరుద్రాక్ష   శఙ్కరసమర్చనతో విహీనాః ॥ ౧౬॥
హీనా భవన్తి బహుధాప్యబుధా భవన్తి మత్ప్రేమవాసభవనేషు విహీనవాసాః ॥ ౧౭॥
అష్టమ్యామష్టమూర్తిర్నిశి   శశిదివసే సోమచూడం తు ముక్త్యై
భూతాయాంభూతనాథం ధృతభసితతనుర్వీతదోషే ప్రదోషే  ।
గవ్యైః  పఞ్చామృతాద్యైః  ఫలవరజరసైర్బిల్వపత్రైశ్చ   లిఙ్గే

తుఙ్గే శాఙ్గేఽప్యసఙ్గో  భజతి యతహృదా నక్తభుక్త్యైకభక్తః  ॥ ౧౮॥
జ్ఞానానుత్పత్తయే  తద్ధరివిధిసమతాబుద్ధిరీశానమూర్తౌ 
భస్మాక్షాధృతిరీశలిఙ్గభజనాశూన్యం  తు దుర్మానసమ్ ।
శమ్భోస్తీర్థమహత్సుతీర్థవరకే   నిన్దావరే  శాఙ్కరే
(ద్రోహేస్తదర్థేషు   చ) శ్రీమద్రుద్రజపాద్యద్రోహకరణాజ్జ్ఞానం      న చోత్పద్యతే ॥ ౧౯॥
ఈశోత్కర్షధియైకలిఙ్గనియమాదభ్యర్చనం    భస్మధృక్
రుద్రాక్షామల  సారమన్త్ర సుమహాపఞ్చాక్షరే జాపినామ్ ।
ఈశస్థాననివాసశామ్భవకథా  భక్తిశ్చ సఙ్కీర్తనం
భక్తస్యార్చనతో భవేత్సుమహాజ్ఞానం  పరం ముక్తిదమ్ ॥౨౦॥
ఆద్యన్తయోర్యః ప్రణవేన  యుక్తం శ్రీరుద్రమన్త్రం    ప్రజపత్యఘఘ్నం  (ప్రజపదేఘఘ్నమ్ ) ।
తస్యాఙ్ఘ్రిరేణుం  శిరసా వహన్తి బ్రహ్మాదయః  స్వాఘనివృత్తికామాః ॥౨౧॥
అపూర్వాథర్వోక్త శ్రుతిశిరసి  విజ్ఞానమనఘం
మహాఖర్వాజ్ఞానప్రశమనకరం   యో విరచయేత్ ।
మునే హృత్పర్వాణాం విశసనకరం సప్తమనుభిర్వ్రతం
శీర్షణ్యం  యో విరచయతి తస్యేదముదితమ్ ॥౨౨॥
గురౌ యస్య ప్రేమ  శ్రుతిశిరసి  సూత్రార్థపదగం 
మయి శ్రద్ధా  వృద్ధా భవతి కిల తస్యైష  సులభః ।
అనన్యో మార్గోఽయమకథితమిదమ్త్వయ్యపి  ముదా
యదా గోప్యో ముగ్ధే సువిహితమునిష్వేవ దిశ వై ॥౨౩॥
॥ ఇతి శివరహస్యాన్తర్గతే  శివేన ఋభుం ప్రతి  శివార్చనోపదేశః సమ్పూర్ణః  ॥
-॥ శ్రీశివరహస్యమ్  । శఙ్కరాఖ్యః షష్ఠాంశః  । అధ్యాయః ౩ ।౨౧-౪౩॥
- .. shrIshivarahasyam . shankarAkhyaH ShaShThAMshaH . adhyAyaH 3 . 21-43..

Notes :

Shiva Rahasyam Amsa-06 consists of the 50 Adhyaya-s that comprise the Ribhu Gita.

Selected verses from Ribhu Gita have been compiled here based on similarity of content.

